
পাতিব লাগিব। তাৰ পাছতহে এটা এটা কই আনবোৰ কাম
কৰিব লাগিব।

 নাহৰকলি গাঁৱলই সুদীপে বেগাই খোজ ললে। গাঁও-
বুঢ়াকে আদি কৰি আটাইকেইজন মুখীয়াললোককে লগ
ধৰিব লাগিব। দিগেন, টিকেনহঁতক কথাখিনি ভাঙি-পাতি
কব লাগিব। আজি গধুলিলই কমলা বায়নৰ আগাচোতালতে
মেলৰ পাতনি মেলিব লাগিব। ঠাইখিনি সোঁমাজত হোৱা
বাবে ৰাইজ গোট খাবৰ সুবিধা হ'ব। তাতে বায়নো এনে-
বোৰ কামত গা-উঠা মানুহ। সকলোৱে সমীহো কৰে।

 পদুম-পুখুৰীৰ পাৰেৰে এইবোৰকে ভাবি ভাবি আহি
থাকোতে জেতুকী পেহীয়ে লগ পাই সুদীপক কুশল বাতৰি
সুধিলে। পদুম পুখুৰীৰ পাৰটো বৰ লেতেৰা হই পৰিছে—
পেহীৰ লগত কথা পাতোতে সুদীপে মন কৰিলে। এটা ঘাটৰ
পৰা গাঁৱৰ জীয়ৰী-বোৱাৰীয়ে খোৱা পানী তোলে। আন-
পিনে তাতে গা-ও তিয়ায়। অলপ দূৰইৰ শিলচটাত কাপোৰ
ধোৱে যদিও কাপোৰ ধোৱা মলিয়ন পানীবোৰো আহি পুখুৰীতে
পৰেহি। অথচ এই পানীয়েই গোটেই গাঁওখনে খোৱা-বোৱা,
বন্ধা-বঢ়া সকলো কামতে লগায়। সেই কাৰণেইতো কাৰো
চেহেৰাৰ চিৰি-বিধি নাই। বেমাৰৰো শেষ নাই। এই পুখুৰীৰ
পানী থাবলই সুদীপৰ কিবা ঘিণ লাগি গ'ল।

 গাঁওবুঢ়াৰ ঘৰলই খোজ ল'লে সুদীপে। দূৰইৰ পৰাই
সুদীপক দেখি সোণতৰা উলাহেৰে নঙলামুখলই ওলাই
আহিল। অভিমানৰ সুৰত ক'লে,-“তুমি কালিয়েই আহি
আমাৰ ঘৰলই আহিবলই এতিয়াহে সময় পালানে? বাটলই
চাওঁতে চকু বিষাল। ক’তনো মহলা মাৰি আছিলাগই?
সোণতৰাৰ অভিমান ভৰা ফুখখনলই চাই হাঁহি হাঁহি সুদীপে
ক'লে—‘ক’তনো মহলা মৰা দেখিলি? চোম্তলা গাঁৱৰ মণি
পণ্ডিতৰ ঘৰলই গইছিলোঁ। তাৰ পৰাই এয়া আহি আছোঁ।’

		 এই পৃষ্ঠাটো শেষবাৰৰ কাৰণে ১০ ফেব্ৰুৱাৰী ২০২১ তাৰিখে ১৫:৪০ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

